
	ТҮГШИЛ, БАЯСАЛ

	 

	“УЛСЫН ХЭВЛЭЛИЙН ГАЗАР” 1983 онд Улаанбаатар хотноо эрхлэн хэвлүүлсэн “Тавын даваа” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	 


 

	ТҮГШИЛ, БАЯСАЛ

	 

	Нэгэн мянга есөн зуун далан дөрвөн онд миний бие Софи хотноо Хөнгөн үйлдвэрийн технологийн дээд сургуульд сурч байсан билээ. Миний зэргэлдээ өрөөнд Дмитир Калев гэгч болгар залуу амьдарч байв. Түүнийг би Дима гэж дууддаг сан. Дима гадуур явахдаа жүжиг, бүжиг, сүүдэр шийн зарлалын дэргэдүүр зогсохгүй өнгөрнө гэж ер үгүй. Өглөө таарахад л мэнд зөрүүлсний дараа «Өчигдөр тийм жүжиг, бүжгийн жүжиг үзэв» гэж хуучилдаг сан. Нэгэн өдөр дадлагын хичээл тараад ядарсхийн байрнаа ирж явтал Димагийи нүүрэнд баясал тодорч:

	— Нөхөр монгол! Танай жүжигчид иржээ. Би тоглолтын билет хоёрыг аваад ирлээ. Орой долоон цагт бэлэн байна шүү гэж бөөн олз олсон мэт хөөршөөн ярив. Би «Аан, тийм үү» гэхээс өөр тоймтой үг хэлсэнгүй. Энэ маань ч цаанаа учиртай юм. «Болгар бол европтоо урлагаар гайхуулдаг орны нэг. Софид дуу хөгжим, жүжиг бүжгийн дээд, дунд сургууль гээд л урлагийн мастерууд бэлтгэдэг өчнөөн төчнөөн уурхай байна шүү дээ. Тийм ч учраас үзэгчид нь хүртэл мэргэжлийн болчихсон хот. Эдний үнэлэх, голох хэмжүүрийг даана гэдэг бэрх даваа. Гэтэл эдний тоглолттой харьцуулахад манайхан хөдөө тосгоны сайн дурынхан гэсэн үг болж таарна. Яаж халаадаг бол доо» гэж бодоход яс хавталзаж цөс цалгих шиг болов. Димагийн урилгаас татгалзъя гэтэл бас ч эвгүй. Өөрийн орны урлагийн тоглолтоо үзэх гэж болгар нөхрөөр уриулж байх ч гэж дээ. Зүй нь би л Димад билет авч өгөх учиртай сан. Нөгөөтээгүүр «Хил алхаад овоо ч хэд хонож, нутгийн хүмүүстэй нүүр учрах сонин ч юм уу даа» гэж бодон Димагийн хамт тоглолт үзэхээр шийдэв. Үүн сацуу «Ядаж өнөө орой тоглолт хийх их танхимд хоёр хоногийн өмнө дэлхийд алдар цуу гарсан Игорь Моисеевын бүжгийн чуулга доргилуулаад явсан гэнэ. Тэдний тоглолт хувцас хунарыг шагшин Софи даяар хэвлэлд бахархан бичсэн гэлцэнэ. Ядаж тэр чуулгын дараа тоглолт нь таардаг нь юу вэ дээ» гэж бодохоос зүрх улам түгшив. Софийн их театрт Дима бид хоёр тоглолт эхлэхээс хориод хормын өмнө очжээ. Театрт хүрэлцэн ирсэн үзэгч бараг алга. «Билет нь борлоогүй байж таарна» гэж бодоод би Димаг үзэсгэлэн самбар сонирхож зогсох зуур сэмхэн хөл зайлж «Театрын касс»-д очиж лавлавал «Захиалгаар худалдсан» гэх хариу сонсов. «За даа, аль нэг олон хүнтэй үйлдвэрийн газарт захиалга нэрээр түгээж орхисон хэрэг. Тэд ажил төрөлтэй гэлцэн ирэхгүйн шалтаг заана. Ядаж амралтын өдөр-Ням гараг байдаг нь юу ч вэ дээ. Хэн л энд ирэв гэж дээ. Гэртээ телевизээ хараад л хооллож ундалж суувал гүйцээ. Үзэгчгүй тоглож шившгээ нэгмөсөн тарих нь. Хэдэн сандалд зориулан тоглож халаана вий» гэхээс жүжигчдийн өмнөөс нүүр улайна. Хүн нэрээ, тогос өдөө гэдэг сэн. Хаа холоос яваа урлагийнхны өмнөөс би ингэж харь газар шарагдах нь уу гэхээс цээж дүүрэн бухимдал оволзов. «Хэрэггүй энд ирлээ Дима л билет авчраагүй бол юунд энд ац шалаанд суух вt. Буцдаг ч юм билүү» гэж би тээнэгэлзсэн сэн. Гэтэл Дима манай урлагийн тухай юу болов гэмээр олныг шалгаана. Түүний асуулт бүрд би «Тэр ч яах вэ дээ. Гэхдээ олигтой ч бус, хүн гайхаад байх юм биш» гэхчлэн товч агаад тоомсоргүйхэн хариу өгч явав.

	Цаг нөхцөөн давхар давхар хэсэж явахад нэг л мэдэхэд ууш зуушны газраар сэлгэн яваа хүн чамламгүй олон болжээ. Би бүр гайхав. Болгарынхан зориуд зохион байгуулж «Түргэн жагсаал» авч дээ гэж бодлоо. Тийм үед цэрэг оюутан хоёроор танхим дүүргэдэг гэж Димагийн ярьсныг би санав. Гэсэн ч хаа нэг л цэргийн дарга нараас өөр суудал эзэлсэн нь харагдсангүй. Үзэгчдийн дунд манай сургуулийн багш оюутан харин цөөнгүй үзэгдэнэ. «Бямба, ням гарагт хотын захад зугаалгаар явчихдаг улс юу болох нь энэ вэ» гэж би бүр ч мэл гайхаж цэл хөхөрлөө. Сүүлчийн хонх давхар давхраар хангинаж, гэрэл унтрахын өмнө эргэн тойрноо харахад хоёр мянга гаруй суудалтай их танхим үзэгчдээр амьсгаадан байна. Тоглолт эхэлж урт богинын дуу, хуур, лимбэ, хөөмий тайзнаа сэлгэн дуурьсаж уран нугаралт, уян бүжиг нижигнэсэн алга ташилтаар угтуулж үдүүлсээр байв. Энэ нь урлаг гэдэг ямар ч орчуулгагүй хэр нь хэнд ч ойлгогдох гаргуун увдистайг илтгэх мэт ажээ. «Санаснаас бас ч яах вэ» гэж би бодов.

	Хөх тэнгэрт нь угалзан цагаан үүл нүүдэллэж, мөнх цаст ноёлог уулсын бэлээр тунгалаг гол долгио хаялан мяралзаж түүний хөвөөнд өндөр хүчдэлийн аранга алтан өнгөөр нүд булаам намилзсан торгон аравч. Энэ зураг монгол орны уул усны үзэсгэлэн өнөөгийн хөгжлийн өнгө жавхааг аргагүй илтгэжээ. Түүний наагуур монгол үндэсний дээл, малгай гутлаар ёслол төгөлдөр хувцасласан, цэмцгэрхэн бүсгүйчүүл өлмий дээрээ гишгэн намс намс алхалсаар тайз дүүрч ирлээ.

	Солонгын долоон өнгөөр алагласан дээл дэвээ нь, есөн эрдэнийн чимэг зүүлт шигшрэг нь туяа татан чухам л нүүр нүд гялбуулам ажээ. Бүжигчин бүхний хөдөлгөөн бүрийг ажна гэхэд миний нүд яавч эс гүйцнэ. Онцгой уран агаад уян бүжиглэгч нэгнийг нүд цавчилгүй харъя гэж бодов. Цөм л уран наалинхай бүжих шиг санагдана. Нарийвчлан ажвал тэдний дотор эрхбиш сод нь тодрох шиг болов. Өндөрдүүхэн тэгш нуруутай нэгэн бүсгүйн хөдөлж аашлах нь онц гавшгай агаад намбатайг үзээд түүнийг нүдээрээ олзлон дагаж эхэлжээ. Тайзны голд тэр бүсгүй уран биеийг ганхуулан, хунгийн хүзүү шиг уран гарыг үелзүүлнэ. Түүний хөнгөн нарийн хөл тайзанд шүргэлгүй агаар дунд л товшин товшин эргэнэ үү гэлтэй. Бүсгүйд эс бүжих эс эд гэж үгүй биз. Алаг нүдний харц нь хүртэл бүжиж байна. Чингэснээ талимаат алаг нүдээрээ учиртайхан харц шидээд эргэлдэн эргэлдсээр бүжигчдийнхээ дунд орж явчхав аа. «Намайг л нүдээрээ ирмэх шиг боллоо» гэж бодон бусдаас ичисхийн нүүр хувьсаж, дэргэдэх хүнээ хулгай нүдээр ажвал Дима маань ер анзаарсан шинжгүй харин ч амаа ангайчихсан бүжгийн аясаар бужгар халимагт зантгар толгойгоо ганхуулж сууна.

	— Нутаг орондоо байхдаа өөрийн тайзнаа тоглохыг нь яагаад би өдий болтол үзээгүй юм бэ гэж өөрөө өөрөөсөө асуухад хүрлээ. Оюутны зуны амралтаар харихад улсын баяр наадам өнгөрүүт л урлагийнхан зэрэг зэрэг ээлжийн амралтаа авснаас нийтийн бүжиг, аль нэгэн аймгийн театр соёлын ордны тайлан тоглолт, сүүдэр шийгээс өөр олигтой үзэж харах юм хотод бараг байдаггүйгээс болов уу. Үгүй ээ. Оюутан нэр зүүхээс өмнө надад хэд л бол хэд үзэх боломж олдоогүй гэж үү. Өөрийн орны урлагийн одууд ингэж гялалзан тодрохыг хараа ч үгүй, мэдээ ч үгүй явсандаа ичих шиг ч, гутрах шиг ч болов. Гэтэл ичгүүр гутралыг сэтгэлээс агшнаа арчин хийсгэж биелгээ хөдөлгөөн бүхэнд нь гайхалтайяа таарсан уянгатайхан аялгуу чихний чимэг болон дуурьсаж уран долгио шиг үелзэн наадах бүжигчид тайзыг ээлжлэн чимэглэв. Бүжиг гэдэг уран зураг, яруу хөгжим, уянгат найраг бус уу. Түүнийг л онцгой ухааран сэтгэнэ гэдэг бүжигчнээс хэчнээн их сонор соргог мэдрэмж нэхдэг бол. Бүсгүйг би сэтгэлдээ «Алаг нүдэн» хэмээн нэрийджээ. Түүний нүдний толионд цэлмэг тэнгэрийн тунгалаг, уулын голын цоглог, сарны туяаны мөнгөлөг гялсхийх шиг. Түүний уян хөдөлгөөнөөр талын салхины үелзэл, нуурын шагшуургын исгэрээ сонстох шиг болно. Биелэн биелэн хатирахад нь ар нуруугаа даган сугсалзах хар гэзэг өсгий цохилон цохилон шүргэнэ...

	 

	«Зуны хөндийг дүүргэсэн

	Цэцгийн далай долгислоо,

	Зургийн хуар шиг охид минь

	Цэнгэлийн бүжиг бүжээрэй»

	 

	гэсэн дууны бадаг сэтгэлд аандаа л ургаад иржээ.

	— Танай хүүхнүүдийн бие яасан гоолиг налархай, хувцас нь ямар ч хурц өнгөлөг юм бэ! гэж Дима миний чихэн тушаа шивгэнэлээ. Би толгой дохиод, хариу эс дуугарав. Өчүүхэн төдий ч болов тайзнаас хараа салгавал бүжгийн аль нэгэн яруу утга, уран товшоог ухаарахгүй өнгөрчих юм шиг санагдаж байв. «Нээрээ л манай монгол хүүхнүүд ийм уран гоо, цог жавхлантай сан билүү» гэж надад цоо шинэ ухаарал төрөх шиг болов.

	Би ч «Алаг нүдэн» бүжигчнээ алдалгүй «дагасаар». Тэр, нөхдийн хамт өлмий өсгий товшин ээрүүл шиг гялалзтал эргэж байснаа утсан сүлжээг алд алдаар савлан сунгаж хөвөлзүүлэв. Тайз даяар л сэнст хүрд-ээрүүл эргэж түүний аясаар утсан сүлжээ намилзтал хөвөрч гарав. Мяндас торгон сүлжээ утасны чанад бүжигчдийн мөр, цээжний найгал биелгээ, гарын үелзүүр ид шидийг үзүүлэх ажээ. Юу юугүй л үйлдвэрийн нэхэх саруул тасалгаанд ороод очих шиг болов. Тэгтэл «Би бүжиг дэглэгч хүн. Ардын урлагийн уламжлалыг өнөөгийн амьдралтай ингэж чадмаг холбосон бүжгийг хаа ч олж хараагүй» гэж болгар хэлээр хэнд тайлбарлах нь үл мэдэгдэм нэгэн хүний өгүүлэх сонсогдов. Тэр догдолсон нэгний яриа, жүжигчдийн унаган нутгийн надад зориулсан үг мэт ажээ.

	«Манайхан ингэж уран бүжиг дэглэж, улс улсын анхаарал татах түвшиндээ хэдийд хүрчээ вэ» гэж би өөрөө өөрөөсөө дахин асуув. Бүжигчид нэгэн эгнээнээ жигдэрч өвдөг нугалан суугаад баруун гартаа ээрүүл юүгээн өндөр өргөн, зүүн гараараа утас юуг нь ар тийшээ алд сунган ёслоход алга нижигнэн танхим доргилов. Миний харцаа дагуулсан бүсгүй ч нимгэвтэр шөмбөгөр уруулынхаа завсраар дун цагаан шүдээ үл мэдэг цухуйлган инээвхийлэн эргэв. Гагц намайг л мишээлээрээ шагнах шиг болов. Нэг л мэдэхэд би «Үүе, үүе» гэж үзэгчидтэй уухай нийлүүлж алгаа хорстол ташиж байлаа. Буман бээрийн тэртээх униар татсан уудам нутгаараа агшин зуур жигүүрлэн хөндлөн гулд эргээд ирэх шиг болж нүдний аягаар нулимс аандаа мэлмэрч байв.

	 

	«Монгол гэдэг нэгэн нэр ертөнцийн чихнээ дуурьсгалтай

	Монголын төлөө гэдэг сэтгэл бидний зүрхэнд холбоотой»

	 

	гэж сургуульд байхдаа уншдаг бай луу. Чухам л ариун цагаан хөдөлмөрийн ааг амтыг таньсан ийм бүтээлч хүмүүс монголын нэрийг ертөнцийн чихэнд дуурьсгаж явдаг юм байна даа» гэж би бодов. Тоглолт дуусахад Дима шуудхан намайг тэвэрч үнсэв. Манай сургуулийн оюутан, багш нар сайх жүжигчнийг төлөөлүүлэх бололтой надтай зориуд гар барин баяр хүргэж «Бид танай орныг урлагаар тань сайн мэддэг боллоо» гэж өгүүлж байв. «Ийм тоглолт болохыг чи ангидаа яагаад зарласангүй вэ» гэж манай ангийн бүсгүй талархал дэвшүүлэхийн ялдамд гомдол эрэв. Түүний дэргэд зогсож байсан ахимаг хүн, нэгэн цэвэрхэн бүсгүйг танилцуулж «Парис хотын нэгэн дээд сургуулийн бүжгийн багш гэнэ. Танай тоглолтыг үзээгүй сэн бол хорвоогийн нэгэн өвөрмөц гайхамшгийг мэдэлгүй өнгөрөх байж гэнэ. Өчигдөр нутаг буцахаа хойшлуулж ийм тоглолт сонирхсон минь энэ яваа насны дээд аз гэж байна. Үүнийг танд орчуулж хэлж өгөөч гэж надаас гуйсан юм. Уучлаарай» гэж өгүүллээ. Би ч тэр хүний аясыг дагаж мэхэсхийн хариу ёслов. Ухаарвал, би хорь шахам хүний дунд талархлын эзэн болон өндөрт зогсож байна. Үүнийгээ мэдүүт тэдэнтэй бушуухан салах ёс хийж «Үүнийг мэдсэн бол ангийнхныгаа, сургуулийнхаа бүх багш нарыг ч атугай үзүүлдэг байж дээ» гэж санан тайзны зүг очиж жүжигчдийн хэн нэгнээс;

	— Дахиад хэд тоглох вэ? гэж асуув.

	— Гүйцсэн гэж тэр хариуллаа.

	— Яасан цөөхөн тоглодог юм бэ! гэж намайг үг сэдэн өгүүлэл гаргахыг завдахад тэр;

	— Бид таван орны гуч шахам хотоор айлчилж яваа шүү дээ гэж тоглоом шоглоомоор хариулж ам таглав. Тэгэхэд «Энэ тоглолтыг бичиж аваад өнгөт телевизээр бүх дэлхийд цацах сан» гэж би амандаа үглэв. Бүжигчний нэрийг эс мэдэх учир будаг шунхаа янзалж, тоглолтын хувцсаа сольж байгаа жүжигчдийн дундуур хайж бэдэрч, хүн хүний царай өөд харж явалтай ч биш дээ. Харамсалтай нь «Алаг нүдэн» бүжигчиндээ талархлаа ч илэрхийлэх боломжгүй харих болов.

	Гэсэн ч би орон улсынхаа өмнөөс тоглож, баахан үзэгчдийн дэвшүүлсэн талархлыг унагалгүй биедээ тээж хэн нэгэнд хүргэх гэж яваа мэт хөл, цэх, толгой гэдгэр буцлаа. Би Димагийнхаа дэргэд ёстой нүүр баатар алхав. Эл тоглолтыг би хилийн чанадад үлэгчдийн дунд сонирхоогүй сэн бол түгшил-баясал, ичгүүр бахархал хослох гэгч юун болохыг зүрх сэтгэлдээ ортол ухаарахгүй өнгөрсөн байж ч юуны магад билээ... хэмээн тэр цагийн оюутан, эдүгээ Дархан хотын нэхий эдлэлийн үйлдвэрийн инженер Жигмэдийн Довчин, жүжигчдийг ахалж явсан намайг сураглан ирж цаг зав гарган хуучилсан юм.

	Миний бие, манай ардын бүжгийн од болсон тэрхүү алаг нүдэн бүсгүйд Довчингийн талархлыг дамжуулан хэлэх төдий өнгөрч болох сон авч уншигчдад сургаалтай сонин болов уу гэхийн учир түүний ярьсныг эв хав муутай ч гэлээ эвлүүлж бичсэн минь энэ болъюу.

	 

	1975

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	


1983 оны хэвлэгдсэн “Д. Цэдэв: ТАВЫН ДАВАА” номын ГАРЧИГ

	АЯНЫ ХАРГУЙ

	Улсын Хэвлэлийн Газар, 

	Улаанбаатар Элдэв-Очирын гудамж, 7

	 

	Сүхбаатарын нэрэмжит Хэвлэлийн Комбинат

	Улаанбаатар, Сүхбаатарын талбай, 6

